
ЭЭЖДЭЭ

	 

	Хорин хэдэн насныхаа галтай цогтой ирмүүн үед 

	Хорвоогийн жамаар эжий минь анх удаа жирэмсэлж 

	Хүүгийн эх болсондоо баяр хөөрөөр бялхан 

	Хосгүй цайлган сэтгэлээр энхрийлдэг байж, үрээ.

	 

	Арван сараар тээсэн танхил булбарай бие нь 

	Ангир уургаа шимүүлсэн тавиун сайхан халамж нь 

	Эцэг болсон хойно ч сэтгэлд мөнх хадаастай 

	Эргэх хорвоод гоо сайхан нь эх л байх, хэнд ч.

	 

	Түмэн ардынхаа төлөө сурахын хүсэлд автагдан 

	Төрсөн гэрээ орхиж соёлын замд дөрөөлөхөд 

	Ачит эжий та минь нүдний өмнө тодронхон 

	Ариун цагаан сүүгээ өргөж байх шиг санагдсан.

	 

	Өгөөмөр сайхан орныхоо тааламж төгсийн дунд 

	Өргөн түмэн ардынхаа тэтгэмж ихэд ивээгдэн 

	Далай мэт дэлгэр энэрлийг тань хариулахаар 

	Дандаа бодож явдаг минь мөхөс битгий болоосой!

	 

	1938 он

	 

	 


ДӨМӨН

	 

	Торгон хөшиг намиран ярагдсан өргөн тавцан дээр 

	Тунгалаг гэрэл цацран солонгорсон гоёмсог цогцлон бүрдээд 

	Ханарангуй үзэгдэгч хангай говь хананд дэлгэгдээд 

	Анхаарангуй ширтэгч бүгдийн нүдэнд маш соньхноо...

	 

	...Сонсон агч түмний чихнээ нийцэт урсгал цуурайтаж 

	Баясан түгшигч мянган зүрхнээ гижигт бүжиглэлээр нэвтэрнэм зээ 

	Дурсан магтсан молор эрдэнэ мэт дөмөн маань 

	Урсан мяралзсан усан булаг мэт жигдхэн янцгааюу..

	 

	Жавхлант эрийн хурдан жороо хүлгийн эрхшээл 

	Уянгат утгын амтны сайханд шингэн оршиж

	Жаргалант манай дэлгэр нутгаар үе улираад 

	Баясгалант сэтгэлийн хүслийн гүнээ төгс янагшъюу.

	 

	1938 он

	 


ХАВАР

	 

	Зөөлөн урсгалт салхины хөдөлгөөн урьхан үлээлтээр исгэрээд

	Зөгийн хүслийг хангагч цэцгийн шимт үрс хөлжинө

	Зөрөлдөн үймж хөвөн хөшиг ертөнцийн оргилд бүжиглэж

	Зүйдэлгүй хөх магнаг дэлхийг хөмрөглөн цэнхэртэнэ.

	Алс өндөр гялалзагч ертөнцөөс улирлыг соёрхож мишээхүйеэ

	Алтан цацралын солонгот бүчис агаарыг зүсэн гэрэлтэнэ

	Аялгуулан донгодох харийн шувууд хаврын мэдээллээр ирж

	Ариун тунамал нуурын гүнээ самран шумбаж цэнгэнэ.

	Униартан үргэлжлэх хаврын манан огторгуйн хоосноо суунаглаж

	Уянгат донгодлогын яруу эгшиг гоёхон цуурайгаар дуурьсана

	Ундран халих шингэн ширхэг илч ба агаар лугаа нэгдэж

	Ургамал бодисын үржих нөхцөлийг далайтай адил зүйрлэм гүйцэтгэнэ.

	Зэрлэг ойн шинэхэн навч оргилт хангайг чимэглэж

	Зөрүү хөндийн холхи дэлгэрийг соёологч ногоо бүрхээд

	Ялдам говийн нүд алдам элсэн талын уудамд

	Яралзан үелзэх зэрэглээт долгио сэтгэл хөдлөм давлагаална.

	 

	1937 он

	 


БУЙДАН БААТАР

	 

	(Шүлэглэсэн үлгэр)

	 

	Урьд нэгэн цагт 

	Улаан Буйдан баатар 

	Уулын хярыг хэсэж 

	Удаан ан хийхээр 

	Угалз даргай эвэртэй 

	Ундмал номхон зантай 

	Ухаа аргал иргээ 

	Унаган нядалж богцлоод

	 

	Хар хилэн хүлгээ 

	Хагсаан байж унан 

	Хасар Басар нохойгоо 

	Дуудан байж дагуулаад 

	Хас цагаан гэрээ 

	Тойрон байж ёслоод

	Хатан хүү, хоёроо 

	Үнсэн байж мордов.

	 

	Урьхан салхи үлээсэн 

	Хаврын сайхан улирал 

	Ургах наран мишээсэн 

	Сэргэлэн тунгалаг өглөө 

	Ураг төрөл албат нь 

	Эзнээ хүрээлэн цуглараад 

	Удам язгуур дамжсан 

	Тугаа хийсгэн мандуулаад

	 

	Сур хүчээ бадруулж 

	Ид хаваа оргилуулаад 

	Сүх шиг эрс зоригоо 

	Цөс халгитал хөгжөөж 

	Сүүн цагаан айргаа

	Сөгнөж байгаад үдэв.

	 

	Зогсож саатсан буудалдаа 

	Зоргоор амар цэнгэж 

	Золгож мэндэлсэн хүмүүстээ 

	Золбоо жавхлангаа гайхуулан 

	Зорьж гарсан орондоо 

	Зовлонгүй хүрч очоод 

	Зоо өндөр хангайдаа 

	Зорчин явж гарлаа.

	 

	Эр хүний жаргал 

	Эзгүй хээр гэж 

	Эгэл бусад гишгээгүй 

	Эмнэг газар нутаглаж 

	Эвэр нумын хөвчийг 

	Ирт сумаар онилж 

	Эрээн цоохор ирвэсийг 

	Эрчит харвалаар намнаж 

	Хөө хар морио 

	Хөлийн шандад ундлуулж 

	Хөвчийн зүлэгт өллүүлж 

	Хөндийн талбарт тарлаж 

	Хөх чонын сүргийг 

	Хүйс тэмтрэн авлав 

	Хөдөө талын хөрсийг 

	Хөвчин даяар сочоов.

	 

	Арван найман салаатай 

	Ангал тарган буга 

	Алтан шаргал өнгөтэй

	Алиа халтар үнэг 

	Асар үнэт үстэй 

	Ам цагаан халиу 

	Ангийн дээд бүгдийг 

	Алгасалгүйгээр агнав.

	 

	Зуслан буудлын дэргэд 

	Зулзаган мод найгаж 

	Зурвас горхины хөвөөнд 

	Зуны цэцэг алаглаж 

	Зугуун сэвшээ салхинд 

	Зунгаг хөлс нь сэвэрч 

	Зугаа цэнгэлийн сэтгэлд нь 

	Зүсэр зөөлөн санагдаж

	 

	Буйд газар ганцаараа 

	Булаг сахин суувч 

	Бургинах бороонд шавшуулан 

	Бут бараадан байвч 

	Буцлам наранд шарагдан 

	Бурзгар сүүдэрт хоргодовч 

	Бултаж мохсон удаагүй 

	Буцах санаа төрсөнгүй.

	 

	Энх тайван үед 

	Эрэлхэг үйлийг хөгжөөн 

	Элбэг баян оронд 

	Ингэж амьдран байтал 

	Элдэв сайхан ургамлууд 

	Эврэн гандаж шарлаад 

	Эрвэгэр ганган эрвээхэй 

	Эрвэгэнэн нисэхээ болиод

	 

	Хус улиасны навч 

	Хумьж эвхрэн хатаад 

	Хун галууны сүрэг 

	Хошуурч эгнэн буцаад 

	Хуурай салхины урсгал 

	Хуухинаж шуугин исгэрээд 

	Хур, тоншуул шувууд 

	Хувхай хожуул дуугаргаад

	 

	Нийцэт зуны хорвоо 

	Намраас зугтан тонилов 

	Нахиат цэцгийн дэлбээ 

	Намгаас шилжиж хийсэв. 

	Намираа шиврээ бороо 

	Навсан хямраг болов 

	Наран мандал эрдэнэ 

	Намхан оргилоор замнав.

	 

	Баатар Буйдан анч 

	Байрагнаж зогссон буудалдаа 

	Бараг бүргийн үеэр 

	Баахан амарч хэвттэл 

	Бараан хөх тэнгэрт 

	Баргар одод гялалзаж 

	Бас түүний хажууд 

	Баярт саран мэлтийж

	 

	Үдшийн энэхэн цагт 

	Үүрэглэх нойр нь хулжаад 

	Үлдэж хоцорсон гэр нь 

	Үл мэдэгхэн бодогдож 

	Үнэн шулуун сэтгэл нь 

	Үймж жаахан эргэлзээд 

	Үр хүүхэд саднаа 

	Үгүйлж хүсэн уйтгарлав.

	 

	Шөнө дундын хэрд 

	Шүлэг нойрны эхэнд 

	Зүв зүгээр байтал 

	Зүүд зэргэлээ үймж 

	Зүйл бүрийн явдал 

	Зөн билгийг үзүүлэв. 

	Зүрх шиг улаан хүү нь 

	Ааваа дуудаж уйлна 

	Зүү шиг гуа хатан нь 

	Амрагаа дурсан мэлмэрнэ.

	 

	Хард дарагдан цочоод 

	Хашхирч ухасхийн сэртэл 

	Хав харанхуй шугуй 

	Хааяагүй хөшиглөөд 

	Хайх алсын бараа 

	Харагдахгүй нуугдаад 

	Халтар халиун буга

	Ханшнатал урамдан гүйцгээнэ

	 

	Горхи усны дэргэд 

	Гон ганцаараа зогсож 

	Гоц хэцүү хэрэг мэт 

	Голт зүрх шимширч 

	Хөмсөг магнайгаа зангидаж 

	Хөгжил цэнгэлийг зайлуулан 

	Хөмхий шазуураа зууж 

	Хөнөөл заналыг дурдана.

	 

	Бат итгэлт хүлгээ 

	Барьж эмээллэн мордож 

	Басар Хасар нохойгоо 

	Байнга ойрхон дагуулж 

	Балар ойн дундуур 

	Бачим яаруу давхиж 

	Балар шөнийн цагаар 

	Баяр хөөргүй буцлаа.

	 

	Үлдээж орхисон нутаг нь 

	Үнэхээр өнчин санагдаж 

	Үүлтэй тэнгэрийн доогуур 

	Үзүүртэй модны дээгүүр 

	Өлөн хар нүдийг 

	Үргэлж тавин ширтэж 

	Өндөр давааг өгсөж 

	Өргөн голыг гаталсаар

	 

	Харь холын газраас 

	Хазаар хумхилгүй давхиж 

	Хайртай сайхан орондоо 

	Харьж буцаад иртэл 

	Ханат цагаан гэрийн нь 

	Хар нутаг мэлтийж 

	Хамаг мал хөрөнгийг нь 

	Хатсан баас барзайна.

	 

	Үсэрч мориноосоо буугаад 

	Үлдсэн бууцыг ширтэж 

	Үрчийж царай нь барайгаад 

	Үнсэн өнгөөр хөхөрч 

	Үйл хэрэг буруутаж 

	Үүрд ганцаараа хоцров уу 

	Үй түмэн нөхөд минь 

	Үргэж надаас зайлав уу! гэж

	 

	Ор бэлэвсэн сэтгэлдээ 

	Олон зүйлийг бодож 

	Одоо яах аргаа 

	Олж ядан байтал 

	Ойр холын ажилд 

	Онцгой хань нь болдог 

	Ой ухаан ихтэй 

	Олбин хоёр нохой нь

	 

	Шилжин нүүсэн мөрийг нь 

	Шиншин үнэрлэн олоод 

	Ширвэгдэж тэвдсэн эзэндээ 

	Шинжиж мэдсэнээ илтгэлээ. 

	Гөлөрч суусан баатар 

	Гөлмөө шууж мордоод 

	Гөрөөсний шийрэн ташуураар 

	Гүвдэж морио хурдлуулж

	 

	Ул мөрөөр нь хөөж 

	Уул талыг өнгөрч 

	Ус голыг туулсаар 

	Удалгүй гүйцлээ. 

	Урьдын байдал хувирч 

	Ураг үндэстэн даяарт 

	Улаан цусаа гаргалцах 

	Уршигт явдал тохиожээ.

	 

	Баруун зүгт нутагтай 

	Бачит нэгэн лам 

	Байхгүй энэхэн хооронд 

	Бадар барин ирж 

	Балар шашны ёсыг 

	Байн байн номнож 

	Байгаа бүх хүмүүсийн 

	Багш нь болж хуураад

	 

	Хатан хүү хоёрыг нь 

	Хадны хөндийд хаяад 

	Хамаг эд хөрөнгийг нь 

	Хамж бүгдийг өвлөхөөр 

	Харцас олон ардыг нь 

	Харанхуй суртлаар төөрүүлж 

	Харин эзнийг нь ирэхэд 

	Харвуулж алуулахаар зэхжээ.

	 

	Ах дүү садантайгаа 

	Алалцаж дайтах нь буруу 

	Амьд мэнд уулзалдвал 

	Арга нь олдоно гээд 

	Алтан үнэт амиа 

	Алдах шахтал шархтаж 

	Адгийн нэгэн овоохойд 

	Арай чамайн шургалаа.

	 

	Эмгэн болсон эх нь 

	Энхрий хүүгээ хармагц 

	Элгээрээ газар хэвтээд 

	Эхэр татан муужрав. 

	Элдэв зальт ламтан 

	Эрэмгий баатрын хойноос 

	Эрихээрээ шилбүүрдсээр 

	Энэтээ гэрээс гарлаа.

	 

	Буйдан, хонзонгоо санаж байгаад 

	Хутгаа сугалж барилаа 

	Хормойгоо шууж гараад 

	Дайснаа цавчиж аллаа. 

	Ламын зэгэл толгой нь 

	Газар унаж бөндийгөөд 

	Зэвхий цагаан мөгөөрс нь 

	Салхи татан архираад 

	Өтгөн хүрэн цус нь 

	Үсрэн бургиж тунараад 

	Үхдэл муу хүүрийнх нь 

	Өмхий үнэр ханхална.

	 

	1939 он

	 


ӨВЛИЙН НЭГЭН ӨГЛӨӨ

	 

	Цолмоны гэрэл агаарын гүнээ тодрон гэрэлтэж дэлхийг ширтээд 

	Цулгай цагаан үнэгэн нөмрөг нүд алдам гялбалзан цайлалзаж 

	Цочмог жавар өглөөг угтаж өвлийг тодотгон амьтныг чичрүүлээд 

	Цоргилон жингэнэх үүрийн хүйтэн цулбуур алдам часхийнэ.

	Өргөн хөх зовхисын гүнд өглөөний цайны уур суунаглаж 

	Үймрэн сарних сэмжин үүл огторгуйн хязгааргүйд замхарна 

	Өнгөт нарны гийгүүлэл агаарт цацран гэрлийг соёрхож дэлхийг таалаад 

	Өндөр ургасан хялганын толгой цанд бүрхэгдэж сэмхнээр уйтгарлана. 

	Цэлэлзсэн цагаан тал арчсан толь мэт гялайж хязгаар алдаад 

	Цэнхэртсэн хөх огторгуй оюу эрдэнийн тунгалаг өнгөөр чимэглэнэ. 

	Цэлмэг өглөөний наранд хялмааны ширхгүүд цацсан сувд мэт гялтганаж 

	Цэнгэг уудам бэлчээртээ зорьсон үзэсгэлэнт сүргүүд зэрэглээ мэт яралзана. 

	Манан хөшиг сэрүүн жаварт үлээгдэн алгуухнаар сарнин дэгдэж 

	Мандмал нарны гэрэл алтан хямарлаг цацсан мэт туяараад 

	Мянга мянган өглөө мөнхийн жамаар дахин дахин эргээд 

	Малчин ардын уйтгаргүй ажиллагаа түүний тоогоор үргэлжилнэ.

	 

	1936 он

	 


ШӨНИЙН ОНГОЦООР

	 

	Чийгтэй үдшийн зэрэглээнд

	Чимээтэй долгилсон урсгал чинь соньхноо

	Харанхуй шүүдрийн бүдэгт

	Халин мэлтгэнэсэн тунгалаг ус минь өнгөтэй еэ.

	 

	Ганцхан миний хүсэх нь 

	Гамшиггүй мэнд гатлаасай 

	Гацаан хадны ёроол нь 

	Ганга гуу шиг харагдаж байна.

	 

	Тэвшин дүрстэй өвчүүн онгоц 

	Дэгдэж гулгасаар цөөрмийг гатлав 

	Тэртэй сүүхийгч өндөр эрэг нь 

	Тэврээд унамаар над ойртлоо.

	 

	Айж үүлгэрдсэн сэтгэл арай нэг уужирлаа 

	Алс аяндаа энэчлэн сайн яваасай 

	Алдар дурсгалт Сэлэнгэ чиний 

	Ариун уснаас чинь амсъя.

	 

	Аавын хүүгийн зам урт 

	Соёлын ажлын амжилт өндөр 

	Нам засгийн даалгавар их 

	Найдварт ардын угтамж өргөн.

	 


БИ

	 

	Хөдөөгийн уудам нутагт төрөөд 

	Хөдсөн дээл арьсан өлгийд хучигдаж 

	Хөгшин буурал эхийнхээ элгэнд хоргодсоор 

	Хөрсгүй балчир бие хөрсжин бойжив.

	 

	Энхрий хайртай ээжийн өврөөс хөндийрөн 

	Эмээл, хазаар, уурга, ташуурт дурлаад 

	Элбэрэлт эцэг эелдэг ахынхаа сургаалаар 

	Ээлжит хонио хариулах болов.

	 

	Сургууль гэдэг нэг сонин үг 

	Судасны цохилт, сэтгэлийн үзүүрийг догдлуулж 

	Сонссон өдрөөс сураглан мөрөөдсөөр 

	Сонирхон хүссэн гэгээн замдаа оров.

	 

	Өв тэгш ариун сургуулийн шавь болоод 

	Өсвөрийн цэцэг, эрдмийн хүрээнд багтаж 

	Үзэсгэлэнт орны саруул талбар дээр 

	Үндэсний соёлын уурхайн оронд баяснам.

	 

	1936 он

	 


НАМАР

	 

	Цацаглан сугсрах ногоон хиаг сэрүүн хонгор салхинаа 

	Цалгилан үелзэх нэлэнхий хөдөлгөөнөөр далайн давлагааг дүрслээд 

	Цавдиртан ухаарсан дэлхийн хөрс ногоон хуягаа тайлж 

	Царцаахайн час час гэх төмөрлөг дуун намрыг урин шагширна. 

	Туниаран харагдагч агаараас алтан гэрэл гялбалзаад 

	Тунгалаг дэлхийн хувилангуй өнгийг ташуу туяагаар гийгүүлнэ. 

	Туялзан сэнгэнэх зөөлөн урсгал ертөнцийн гаднахыг илбэж 

	Догшрон донгодох харийн шувууд харихын дууг сонсгоно.

	Байгалийн улирлаар хөлжин цогцолсон гоёмсог цэцгийн дэлбээ 

	Балын шимийг салхинаа хийсгэж шарланги өнгөөр хувилаад 

	Баясгалант зуны яруу улирал алгуурхнаар урсан өнгөрч 

	Балчигт намрын нэвтэрмэл усан хагшран шүүрч хөрсөлнө. 

	Цаваглан хөхөрсөн сэмжин, үүл, мөнгөн хөшиг татахуйяа 

	Цаламгүй алдсан цэнгэлт зуныг түүний доогуур саравчилна 

	Цайзлан өнгийх хад уул хувхайрсан мэт харагдан 

	Цавчих нүдний алс үзүүрт хуурмаг зэрэглээ жирвэлзэнэ.

	 

	1937 он

	 


РАДИО

	 

	Хүн шиг ярьж хөдөө хотын харилцааг холбоод

	Хөгжим шиг уянгалж хүсэл уйтгарын бүгчмийг тайлаад

	Ухуулагч шиг илтгэж улс төрийн байдлыг танилцуулаад

	Уран зохиолч шиг шүлэглэж утга найруулгын гайхамшгийг тодруулаад

	Үдшийн нам гүмийн дунд үүрэглэн суугч миний чихнээ

	Алс орон дахь соньхон мэдээг сэтгэл хөдөлгөөн тоочигч

	Радио хоолой үнэнхүү итгэлийн гайхамшиг

	Ард олныг гэгээрүүлэгч хамаг соёлын зууч нь мөн болой.

	 

	1933 он

	 


МОНГОЛЫН ПИОНЕР

	 

	Чөлөөт орны идэр залгамжлагчийг хувьсгалын хур цэцэглүүлэхэд 

	Чийрэг биеийн залуу эрчим үндэсний төлөө зангирна 

	Хөгжлийн шатыг бат тулгуурлагч шинэ улирлын эзэд  

	Хүмүүжилт соёлын гэгээн замаар ирээдүйн жолоог хөтөлнө. 

	Холбон зангидсан өнгөт тэмдэг хошууран намирч улбалзаад 

	Хурц тэмцэгч зоригт баатрын мөн чанарыг илчилнэ. 

	Дээш өргөгдсөн баруун гар нь ариун зүтгэлд бэлтгэгдэж 

	Дэлхийг донсолгом сүрлэг уриа нь феодалын зүрхийг чичрүүлнэ.

	 

	1938 он


ХАВАР БА БОГД УУЛ 

	 

	(Замын тэмдэглэл)

	 

	Хэзээний мөнх дуурьсгалтай Хэнтий Хангайн салбар 

	Хэтийн цагаан өлзийтэй хэц цавчим оргил 

	Өнө эртний өвгөд хөгшдийн онгон тахилгат хайрхан 

	Өнөөгийн соёлт Монголын улаан тугийн суурь! 

	Хөх тэнгэрийн хормойд хөвхөртөн сүндэрлэгч 

	Хөвч зузаан ойгоор хөглөгөр биеэ бүрхүүлээд 

	Өгөөмөр налгар энгэрээ өдрийн наранд ээгээд 

	Өргөн бөмбөгөр нуруугаа үлээх салхинд илбүүлээд 

	Хаврын дулаан улирал нас биеийг нь хөлжүүлээд 

	Харин нүүдэлч шувууд халил дээгүүр нь нисэлдээд 

	Хангинах яруу эгшиг нь хавь ойрыг уяруулсаар байгаа 

	Хан аав тандаа ёслон, хатан Туулдаа айлчлав би. 

	Хамар хавцал бүрийд нь хайлаас улиас багсайгаад 

	Харцага бүргэд жигүүртэн элэн халин нисэлдээд 

	Хагд өвс хөшилдсөн хажуу энгэрийн шугуйд нь 

	Ханагар гоолиг биетэй хандгай буга гөрөөснүүд 

	Хатуу өвлийг давж, хавсарган хавартай золгоод 

	Бүлээн наранд биеэ ээн, баясан дүүлэн бэлчээрлэх нь 

	Бүхний сэтгэлийг тэнийлгэн, өнийн юм бодогдуулна. 

	Жалга гуу бүхэнд нь жимсний бут нүдлээд 

	Жижиг борхон бялзуухайнууд жаварт өвлийг давсандаа баясаад 

	Жиргэн жиргэн, ойн төглийг нойрноос сэрээнэ. 

	Сэмрэн урссан цайвар цас сэмжин үүл шиг цоохортоод 

	Сэрүүн өндрийн сүүдэрт нь шигдэн нуугдан үлдээд 

	Ширтэн ажиглагч нүдэнд шилэн болор шиг гялтганавч 

	Шинж байдлыг үзээд, шинэ байгалийн жамыг даган 

	хуурай газрын хөрснөө ширгэн уусах нь ойртсон бололтой. 

	Шингэн цэнхэр униар шил орчимд нь суунаглаад 

	Ширэнгэ өргөн хөвч ширээ зоонд нь хуяглаад 

	Өцгөр буурал чулуун дээр өвөөлж шувууд суугаад 

	Өөрийн заяаны зангаараа үглэн дуугарч донгодно. 

	Хөшөөлөх модын ёроолоос хүйтэн булаг ундраад 

	Хөөсрөх сайхан боргиогоороо уянга татан урсаад 

	Хүмүүн амьтан бүхнийг ундаалан зочлоод 

	Хүсэл хайрыг татсан хангай чамдаа баярланам. 

	Халамжит хонгор түүнтэйгээ ханилах тутам янаглана 

	Хадан сүмбэр хангайгаа харах тутам ханашгүй 

	Үнэнч ерөөлийн ханьтайгаа үерхэх тутам ижилсэнэ 

	Үзэмж төгс Хан уулаа үзэх тутам уйдашгүй. 

	Ариун агаар амьсгалуулсан хормой бэлд нь сууж 

	Асга хавцлыг үргэлжлүүлсэн арслан зааны нутаг гэмээр 

	Асар гоёмсог цогцолсон Хан уулаа шүлэглэн зугаацах минь 

	Амьд цэнгэлийн дээд ашдын жаргалын үүд нь байнам.

	 

	1938 он

	 


ЭХИЙН СЭТГЭЛ 

	 

	(Дурсамж найруулал)

	 

	ГАМИНГИЙН ҮЙМЭЭН

	 

	Тэр үед өвөл байсан тул цас их, хүйтэн нь хэцүү учраас гэрээ орхиод дүрвэнэ гэх маш бэрх, эс тэгвэл бас амь алдах байсан гэж миний эхийн төрсөн дүү болох Гамбо гэгч хүн надад хожим ярьж байсан ба харин тэр нь миний ээжид хэлэхдээ:

	— Гамингууд тун ширүүн байна шүү. Энэ муу улаан нялцгай жаалаа авч явж яах юм бэ! Өөрөө амь гарч л байвал энэ мэт нь гайгүй, одоо энд цасанд булж орхиод явъя гэхэд миний ээж үрээ гэсэн сэтгэлээр элэг нь эмтэрч, харин найман настай их хүүгээ айл дээр орхиж намайг үүрсээр голын хойд этгээдэд орших эгц өндөр Түүлшээ гэдэг ууланд гарчээ. Тэнд очоод гамингаас сэрэмжлэхийн тулд нохойгоо хуцахаас болгоомжлон амыг нь боож байжээ. Энэ үед миний эгч болох хоёр залуу бүсгүй гамингаас дүрвэж уул хаданд оргож яваад харамсалтайгаар нас барсан гэлцдэг сэн. Энэ дүрвэлийн үеэр миний эхийн эцэг Равдан гэгч өвгөн өвчинд нэрвэгдэн, оргох чадалгүй гэртээ цор ганцаар хэвтэж хоцорчээ.

	Хэдэн гамин ирж буу тулгаж, бууны бөгсөөр нурууны нь тус газар цохиж, авдар савыг нь уудлан хамаг юмыг нь онгичиж байснаа

	— Мөнгө хаа байна, өг! гэж шаардахад

	— Над мэдэх юм байхгүй. Би үхэх мөчөө хүлээж байгаа ядарсан хөгшин байна гэжээ. Миний энэхүү өвгөн эцэг болох Равданыг авахаар Гомбо, Дагва гэгч хоёр хүү нь шөнө морь хөтөлсөөр сэм ирэхэд зэргэлдээ байсан айлын тооноор гал улалзаж харагдахад дүрвэсэн хүмүүс маань буцаж ирлээ гэж бодоод гадаа нь очиж буухад хэдэн гамин гарч ирэн Дагвыг цулбуурдан барьж авчээ. Энэ завсар Гомбо нь зугтаж болох байсан авч дүүтэйгээ хамт үхэх амьдрахаа үзье гэж шийдээд хамт баригдсан ажээ.

	Тэр гамингууд нэг хонины хөлийг боож орхиод, амьдаар нь гуянаас нь огтлон чанаж байсан ба хонь нь үхэхгүй асар их удаанаар тийчлэн байжээ. Тэгээд тэр хоёрыг баахан ийш тийш нь чирч гулдарч зодож

	— Хүн амьтан ойр хаа байна гэхэд

	— Энэ хавьд бид хоёроос өөр хэн ч алга, харин ийшээ хүн бий гэж зэлүүд уулыг худлаа заажээ.

	Тэгээд шөнө орой болсон хойно өлсөж ундаассан гамингууд Дагвын нөмөрч явсан дахыг сэлмээ сугалан сүрдүүлж байж булаан авч нөмрөөд гэрийн үүдний тэнд нэг нь харгалзан суужээ. Гэвч шөнө дундын үед учиргүй хурхиран, ухаангүй унтсан байна. Энэ үед Дагва сэмхнээр Гомбод хэлсэн нь

	— Одоо хоёул, хүч хавсарч энэ хэдэн гаминг учрыг нь олчхоод аавыгаа аваад явъя гэхэд Гомбо үл зөвшөөрөв. Учир нь энэ үед Гомбын бие өвчилж, зөвхөн эцгээ авахын тулд арай ядан ирсэн тул би чамд нэмэр болохгүй дэмий хэрэг болно байх гэж айжээ.

	Өглөө болсны хойно улангассан тэр дээрэмчид Дагва, Гомбо нарын гурван морийг эмээл хазаартай нь булаан авч

	— Та нарыг ийшээ явбал ална гэж өмнө зүгийг заагаад явахад нь Монгол оронд ирж, жирийн номхон ард түмний нь дур зоргоороо загнаж, бузар булай хэрэг хийж явааг чинь хариу өгөх цаг ирнэ гэж хорсолтойгоор занан хоцорчээ.

	Тэр хоёр явганаар гэлдэрч гэрийн зүг ирвэл тооно нь зэвэрч, үүд нь онгойгоод, гэрийн доторх авдар шүүгээ нь ундуй сундуй болж хөглөрсөн ба өвчтэй эцэг нь үстэй дээлийн дор дөнгөж амьтай байгаа ажээ. Эцгийн нь царай цонхийн нүд нь хонхойн их л ядрангуй байлаа. Дагва, Гомбо хоёр эцгийгээ түшин босгож хувцсыг нь өмсүүлэн үүрээд явсан ба гамингаас айж яаруу гүйхэд хөгшин эцэг нь

	— Аяар, аяар. Гамингаас урьд та хоёр алах нь байна гэж үглэн элдвийн зовлон тоочсоор байв. Ингэж явсаар нэгэн айлын нутаг дээрээс модон тэрэг олж, мөн нэгэн шарыг хээрээс авчран хөллөөд эцгийгээ суулган уул өөд явахад замд нь хэдэн гамин дайралдсан боловч залилан өнгөрч уулнаа нуугдан байсан хүмүүс дээрээ хүрч очжээ. Энэ нутагт он жил удаанаар суусан хятад иргэд олон тул тэд нар нутаг орныг сайтар мэддэгийн хувьд монгол иргэд хаа нуугдаж байгааг заан өгч дээрэмдүүлэх ба амь насыг үрэгдүүлэн сүйтгүүлэх явдал байв.

	Ууланд байрлагчид өөрсдийнхөө нуугдах газрыг өдөр бүр сольж байдаг учир энэ удаа зайлж Өлгийт гэх уулнаа очиж хоргодов.

	Энэ үед уулаар дүрвэгчдийг хайж явсан гэмин цэргүүд саяхан орхисон гал нь унтраагүй буурь, бууравчлаагүй отог дээр нь улай үзсэн хэрээ мэт дэмий орилолдож байгаад явдаг байжээ.

	— Гүн жалга, том агуй, бартаа ихт сүрт хадаар дүүрэн монгол газрын энэ гайхамшигт уулнаас харийн дээрэмчид биднийг олох гэж ихээхэн сүйдэж байлаа гэж манай ах Гомбо хожим ярьдаг сан. Ээж минь Зүүн хараагийн Өлгийт уулнаас дахин зайлж Алтанхундага гэгч газар уруу оргож явтал замд нь ганга хонхорт бууны дуу тачигнаж өдий төдий хүүхэд, өвөгчүүл янз бүрийн хүмүүсийг гамингийн дээрэмчид бөөн бөөнөөр нь буудаж цус нь горхи мэт урсаж байж билээ гэж ээж минь сэтгэл нь өвдсөн байдалтай ярьдаг сан. Ийнхүү оргосоор амь мэнд гарсан авч, аж төрөх хөрөнгө мал гэр оронгүй болсон бөгөөд зөвхөн амьд байгаадаа баярладаг байсан бөгөөд үлдсэн жаахан зүйлээ эмхлүүлэн үнээнд ачаад нүүдэг байжээ. Маллах мал бараг үгүй болсон тул миний эцэг амьдрахын эрхээр гөрөөчин болсон гэдэг. Ингэж хэдэн жил дараалан аж төрсөөр намайг таван настай байхад насан эцэслэж. эх минь бэлэвсрэн, би өнчирсөн юм. Миний эх Дэжид тэр үед идэр залуу байсан авч шашны мунхруулах үзэлд бүрэн автагдсаны харгайгаар миний ахыг лам болгоно, ном эрдэм сургана гэж тэр үеийн Дар эхийн хийд гэгч дээр очиж суурьшин намайг өвөг эцэг Равдангийнд орхижээ.

	Би өөрийн эхийн дүү Долгороор асруулан түүний сүүг хөхөж нэлээд том боллоо. Гэтэл ээжийн минь бие муудаж өвөг эцэг Равдан нүүлгэж ирэхээр очсон авч ээж минь

	— Лам хуврагийнхаа дэргэд хонхны дуу дуулж байгаад нас баръя гэж хэлээд хөдөө гарч ирээгүй юм.

	Удалгүй хэдэн сар болсны дараа дам сонсвол лам болох гэсэн ах маань тэр ламын тогоог барьж байна. Энэ ламынд түлээ хөрөөдөж, ус авч явна гэж үүгээр түүгээр зарцлагдаж яваа дуулдсанд, өвөг эцэг Равдан маань энэ үед ная гаруй нас хүрсэн авч хөнгөн шингэл байсан тул хүрээн дээр очиж хэд хоногийн дараа ээж ах хоёрыг гэрийн хамт нүүлгэж авчрав. Ээжийн бие маш зовуурьтай, царай муу байсан ба ах маань ихээхэн сэргэлэн цовоо байдаг авч үс нь их ургаж цогтой байдал нь буурчээ. Манай тэр нутагт «хамар» хэмээгдэгч баян айл байсан ба бид тэр айлын хурга тугалыг хариулдаг. Манай өвгөн аав Равдан хүртэл тэднийд зарцлагдаж байлаа. Миний ээжийн өвчин ч эдгэсэнгүй улам хүндэрсээр байхад нэгэн сонин явдал тохиолдсон юм.

	Энэ үед намар цаг байсан ба манайх Сайхан давааны ам гэгч газар нутаглаж байлаа!, Ах бид хоёр «хамар» гэгч Цэвэгдорж баяны тугал хургыг хариулсаар байв. Энэ баян Цэвэгдорж нь хуучин шавийн хүн байсан юм. Тэр үед манайх Бадам-ёго дацангийн сүрэг хадгалж байсан тул хүн бүр их ажилтай, ёстой л нэг зарцын байдалтай байв. Нэгэн өдөр Цэвэгдорж баяны хатан Отгон гэгч эхнэр жижиг цагаан цаасанд боодолтой ямар нэгэн юм барьсаар манайд ирж өвчтэй хэвтэж байгаа эжийтэй минь уулзаад өдөр турш шахам ярьж билээ. Энэ тухай чухам юу ярьсны нь би мэдэхгүй байсан боловч манай эхийн дүү Долгор гэгч надад хэлэхдээ

	— Чиний ахыг айлд өгөх гэж байх шиг байна. Ээждээ очиж би ахыгаа хүнд өгөхгүй гэж уйл! гэхэд эгчийнхээ хэлснээр би яаран гүйж гэртээ орвол Цэвэгдорж баяны авгай урьдахаасаа сайхан ааштай мэт инээж надад хэдэн чихэр өгөөд

	— Хүү минь гар, гар! Хурга тугалаа хар! гэхэд би хэлсэн ёсоор нь гарсан боловч сэтгэл минь нэг л тавгүй байлаа. Би сэмхэн гэтэж гэртээ ойртон хаяагаар харвал нэгэн хадаг хэдэн хайрцаг чүдэнзний хамт манай эхэд өгөхөд, эжий маань түүний нь авахгүй толгой сэгсэрч байгаад хэвтрээсээ арай гэж өндийн, хоёр гараа сарвайн авч дэрэн дороо хийлээ.

	Түүнээс хойш удалгүй Цэвэгдорж баяны эхнэр гэрийн зүг харилаа. Орой болоход малд явсан ах минь дөнгөж ирээд эжий дээр гүйн орж нэлээд хэсэг ярьж байснаа уйлсаар гарч ирсэн нь одоо хүртэл миний сэтгэлд байдаг юм. Тэр өдрөөс хойш ах минь үзэгдэхгүй болсон юм. Одоо бодоход миний ээжийн өвчтэй ядуу байсныг далимдуулан алганы чинээ хадаг хэдэн хайрцаг чүдэнзээр ахыг минь худалдаж авсан ажээ. Өсөж төрсөн гэр орноо орхиж айлд зарцлагдахаар худалдагдсан ахыгаа өдөр шөнөгүй боддог боловч тэр үедээ чухам хаа явсныг ч мэддэггүй байлаа. Ээжийн минь бие улам муудаж, эм тан ууж, гүрэм хийлгэвч эдгэрэх шинж огтгүй байлаа. Энэ үед бас нэгэн сонин явдал болсон юм.

	Нэг өдөр том богцтой юм үүрсэн лүйжинч ирж миний эхийг хээр хэвтүүлээд том дамар барин нүдээ аньж ном уншиж байхад би туйлын их айсан бөгөөд ээжийг минь аллаа гэж уйлж байсан билээ. Түүнээс хойш эдгэрэх байтугай улам доройтож царай нь цонхийн хэлэх үг нь цөөрсөөр байв.

	Би нэг өдөр хонь буцаагаад явж байтал над дээр нэгэн морьтой хүн давхин ирэхийг ажиглавал нөгөө үзэгдэхээ больсон ах минь байлаа. Би учиргүй их баярлаж хаанаас ирснийг асуувал 

	— Цэвэгдорж баяны адууг хариулж яваад ээжтэйгээ уулзахаар оргож ирсэн гэв. Ах минь, ээжийн бие муу байгааг надаас дуулж мэдээд гашуудан уйлахад би бас өрөвдөн хамт уйлж билээ. Энэ үед намар цаг болж шувууд ганганан өмнийг зорьж, ургамал гандан салхины аясаар үелзэх нь сэтгэлийг улам уйтгарлуулна. Харин би ээжийн төлөө зовохоос илүү ахыгаа ихэд өрөвдөж билээ.

	Би тэндээсээ гэрийн зүг харивал эгч Долгор маань гэрийнхээ үүдэнд охин Дарьзавын хамт уйлан сууж байхад би ихэд гайхан юу болсныг асуувал хоолой нь зангиран

	— Миний дүү эжий дээрээ ор доо! гэв. Би ажиг ч үгүй гэртээ орвол ээжийн минь хоолой хоржигнон царай нь хувхай цагаан болсон байв. Харин манай нагац Цэвэг гэгч өвгөн Жадамба судар барин толгой тушаа нь ном уншиж суув. Удалгүй намайг гэрээс гарган хүмүүс уйлалдаж, шивэр авир ярилцах нь миний эжий нас барсан байжээ.

	Ингэж үймэлдэн байтал ах минь ээжтэй уулзахаар давхин ирж, би ээжийгээ үзнэ гэж уйлан эхээ дуудан байсан нь сэтгэлээс гардаггүй юм. Энэ өдрөөс хойш хэдэн хоногийн дараа Цэвэгдорж баяны эхнэртэй хэрэлдэж гэртээ буцаж ирсэн билээ. Ээжийн нас барснаас гурав хоногийн дараа Дар эх ламын хийдээс Дэндэв гэгчийг залан авчирч шашны номлолын дагуу «Алтан савыг» (хойд төрөлдөө юу болж төрөхийг нь асууж мэдэхийг алтан сав нээлгэх гэдэг байв) нээлгэн асуувал

	— Зүүн урьд зүгт дөрвөн нүдтэй улаан халтар нохойтой баян айлд хүү болж төрнө гэсэн нь хожим бодоход ёстой л хүмүүсийн сэтгэл санааг нь мунхруулж байсны баримт ажээ.

	Залагдаж ирсэн лам Дэндэв маань гэрийн хоймор завилан сууж ном уншиж гурил алгадан элдэв амьтны дүрс хийж надаар хээр хаяулахад би түүний нь нохойд идүүлэхгүйн тул мод барин зодолдож ээж минь хэдийд хаанаас ирэх бол гэж бодсоор байж билээ. Орой бүрий болж гэрийн дотор тосон зулын бүдэг гэрэл сүүмэлзэн, лам нарын сөөнгө бүдүүн дуу, хонх, дамрын тачигнах чимээтэй хосолж ер бишийн аймаар байдалтай байв. Унтахаар хэвтэж нүдээ аних бур лүйжинч лам ном уншаад дамар дуугарган ээжийг нь жанчиж байсан эвгүй байдал зүүдэнд орж байн байн сэрнэ.

	 

	 

	ГЭРЭЭ ОРХИЖ НЭРЭЭ СОЛЬСОН НЬ

	 

	Өдөр сар өнгөрөн, хоног хугацаа улирч эхээ бодон ачийг нь дурсах тутам элдвийг эргэцүүлдэг байв. Нэгэн өдөр манайх жасаагаа тахиулахаар Дар эхийн хийдийн ширээт лам Ёндон-хамба гэгч Балбарыг залж ирээд надад сахил өгч лам болгох гэхэд ихэд дургүйцэн аргагүйн эрхээр сахил хүртэв. Хамба Балбар намайг өмнөө сөгдүүлэн суулгаад хоёр алгыг минь хавсаргаж, өөртөө залбируулаад, Лувсанравдандамбийжаа гэж хэл гэхэд би амандаа чихэр хийсэн учир түүний нь хэлэхгүй чихрээ хүлхсээр байсан гэдэг. Энэ бол сахилын нэр юм байжээ. Сэр-Од ч ухаантай хүү бололтой. Ер нь миний шавь нар сайн номтой лам нар болдог гэж хэлээд нэгэн хул айргийг үлээн над уулгасан юм. Түүнээс хойш удалгүй манай ах Гомбо 

	—  Намайг лам болгож хүрээнд суулгах болсон гэж над хэлээд хэдэн өдрийн дараа ташуу захтай шар даалимбан дээл өгөөд хүрээ рүү авч явж билээ.

	Миний ах Гомбо намайг морь унуулан хөтөлж явах зуураа лам багшдаа үнэнч, бурхны номд хичээнгүй байгаарай гэж захиж явж билээ. Намайг Дар эхийн хийдэд очиход хөдөө нутгийн сэргэлэн агаарын оронд суурин газрын чийгийн үнэр ханхалж, хогийн ноход энд тэндээс дайран, сүмийн хонх уйтгарлах мэт тон, тон дуугарах нь их л эвгүй байсан сан. Ах минь намайг Сандан гэлэн гэгч ганц бие өвгөнийд орхиж явлаа. Сандан гэлэн ярих үг цөөн, эрих барьж залбирах нь их тул гэрийн дотор нам гүм, зулын гэрэлд догшин дүртэй бурхны урд мөлхөн очиж, нүдээ эргэлдүүлэн амандаа юм үглэж, тонголзохыг нь ажиглахад инээд ч хүрэх шиг санагдаж байлаа. Би шөнө турш элдвийг бодож, эгч Долгорын мээмийг хөхдөг байснаа хүртэл санаж, бас дүү нарын хамт хурга хариулан голын сэргэлэн зүлгэн дээр тоглож байснаа шөнө турш бодов. Үүр цайж гэгээ ороход Сандан гэлэн 

	— Хүү минь босоорой! Гал түлж цай чанаарай гэх нь бүүр ч эвгүй. Анх удаа айлын гал түлж, хүний тогоо тавих нь бяцхан миний сэтгэлд яахан таатай байх билээ. Намайг гавьж Содов гэгчид шавь оруулж ном заалгав. Би хийдэд ирж гурав хоносноос эхлэн багш Содовтоо ороолгуулж, Сандан гэлэндээ алгадуулж эхлэв. Саадан гэлэн архи ууж гараа хугалсан боловч түүндээ хашралгүй үе, үе архидан согтож надаас хоол нэхэн зодох нь бүүр ч их болов.

	Би өдөр оройн цагаар гудамжинд гарч хийдийн золбин хүүхдүүдтэй нийлэн зодоон үүсгэж хэрүүл тарих ажилд татагдав.

	Анхандаа зодоонд муу учир хүүхэд бүрд зодуулан хувцсаа уруулж, биеэ шархлуулдаг байв. Хэдэн сар болсны дараагаас эхлэн зодоонд мэргэжиж "зодоон бор" гэгдэх боллоо. Би уулын дүрсгүй дээрээ хийдийн танхай зан нэмэгдэж багш ламдаа зодуулах явдал их байлаа. Хавар болж цас хайлан, шувууд ирж, ногоо цухуйхад, хөдөө нутгийн үзэсгэлэнт байдал нүдний өмнө тодорч, дээвэр нь хувхайрсан сүмийн дуганууд, чихэнд чийртэй харангын дуу мэт нь сэтгэл татаж үнэндээ чадахгүй байлаа. Өдөр бүр хийдийн баруун давааг ширтэж, харихын хүслэнд автагдан оргохын сэтгэл төрж байхад Орхон голд цугларсан харь газрын шувуудын гангар гунгар эгшиглэл «Чи нааш ир!» гэж дуудахын адил санагдана.

	Ингэж байтал ах минь ирж намайг аваачих болсонд баярлахын сэтгэл цээж дүүрэн бялхаж, хурганд унадаг байсан хайртай мориндоо дөрөөлөхөд ертөнцийн сайхныг ганц би энэ удаа үзэж байгаа мэт байж билээ. Харихыг мөрөөдөн, үргэлж ширтдэг байсан хийдийн баруун даваагаар давахдаа ном үзэж, лам болно гэсэн итгэл бүрмөсөн замхарч, гагцхүү морь унан уурга барьж талын дунд давхиж явахаас илүү жаргалгүй мэт бодогдов. Намайг гэртээ харихад хурга ишиг майлалдан, тараг сүүний сайхан үнэр ханхалж, ер бишийн хөл хөгжөөнтэй байв. Миний эгч Долгор намайг өхөөрдөж

	— Миний дүү их номтой сайн лам болсон гэв үү? гэхэд би шууд

	— Хар болж, мал хариулна гэв.

	Хөдөөгийн сайханд автагдан хийдэд очихгүй гэж дургүйцэвч өвгөн эцэг, ах, эгч нарын түлхээсээр хийддээ буцсан юм. Манай багш лам намайг сахилын нэр Лувсанравжаадамбийжаа гэгчээр дуудахад

	— Миний нэр Сэр-Од шүү гэж хэлээд зодуулж байсан тэр цагийг одоо бодоход аймшигтай мэт санагддаг.

	 

	ДАР ЭХ ЛАМЫН БАЛАГТ ЯВДАЛ

	 

	Сэтгэлд тавгүй хийдийн байдалд өдөр шөнийг арай ядан өнгөрөөж байтал нэгэн хүн ирж 

	— Чи бид хоёр Дар эх ламынд очиж, хэдэн хоног ажил хийх боллоо. Ламтан хөдөөгөөс морилон ирсэн гэнэ гэхэд Самдан гэлэн Содов багш хоёроос хэдэн хоног ч болов холдох нь аятай мэт бодогдож, дуртай явлаа. Дар эх ламын гоёмсог том өргөө, хийдийн хойд талын бэлд байсан ба зарц нарын суух нэгэн бор гэр голын захад бариастай байв. Бид ус авч түлээ хөрөөдөх, хог цэвэрлэх ажлыг тасралтгүй хийж ядраад, өгсөн хоолонд нь цадахгүй өлсөх явдал их байлаа. Ламын эхнэр «Эрх-дар» Бүтэд гэгч хүүхэн их харамч хүн байсан учир хоолныхоо шавхрууг зарц нартаа өгөхгүй хурааж гашилгаад нохойд өгдөг байлаа. Эрх-дар гэгч Бүтэд нь залуу хүүхэн байсан бөгөөд нүүр гар, хөл толгой угаах усыг цаг ямагт халаалгаж байдаг байлаа. Тэр нь өглөө бүр хөлөө угаадаг байсан учир хөлийнх нь шилбэ дэх алтан бугуйвчийг үзэж ихэд гайхан ярилцдаг байлаа. Тэр сувдаар хэлхэж хийсэн дээл өмсдөг байсан ба энд тэндээс хоргой торго хуй хуйгаар өргөл барьцад ирдэг байв. Дар эх лам догшин харгис бөгөөд харц иргэдийг зодох ба буудаж алах явдал ч байсан байна.

	Ламын хөдөө болох «Цагаан үхэрт» Нацаг гэгчийнх мал хөрөнгө ихтэй зарц олонтой баян айл байлаа... Үүнээс хойш удалгүй Дар эх ламын бие муудаж нас барсан учир түүний хөрөнгийг эхнэрийн эцэг Нацаг нарын олон хүн булаацалдаж хуваасан гэдэг. Энэ үед Дар эх ламын нэр олон түмний дунд хүндтэй болсноос лам харгүй гашуудаж өдөр шөнөгүй гүрэм, ном унших болсон юм. Энэ лам ардын засгийн эсрэг ихээхэн тэмцэл хийж, олон хүнийг өөрийн талд татсан болохоор янз бүрийн худал цуурхлыг тараагч нар олноор гарч ирсэн юм. Тэд: 

	— Миний хийдийн Дар эх лам үхээгүй амьд. Өөр дүрд хувилчхаад, ардын засгийг сөнөөх гэж нууц ажил хийж явна гэнэ гэх мэтээр худал ярьцгаадаг болсон билээ.

	 

	ЗАМАА ШИЛЖ, НЭРЭЭ ОЛСОН МИНЬ

	 

	Миний ах ардын цэрэгт татагдан яваад жил шахаж байсан үе билээ. Ах маань тэр үеийн цэргийн яаманд албан хаах болсон бөгөөд гэртээ нэг удаа чөлөөгөөр ирэхдээ намайг хийдээс гаргаж, хөдөө аваачин, гэр малын ажил хийлгэх болсноор аав ээжийнхээ өгсөн Сэр-Од нэрийг олж, бурханд залбиран, ламд зодуулах хүнд аюулаас ангижирсан билээ.

	Энэ үеэс би зөв замаа шилэн авч, сайн сайхны төлөө сэтгэл тавьж хүчээ зориулах болсон юм

	Ардын хувьсгалын ялалтыг олон түмэн гүнээ итгэж, түүнийг хүрээлэн үнэнхүү сэтгэл тавьж, итгэлээ өгөх болсны үрээр 1934 оны намар сумаас 15 хүүхдийг нэр цохон татаж, ардын сургууль гэгчийг эх эцгийн хөрөнгөөр тэр үеийн аймгийн яамнаас эрхлэн байгуулахад би түүнд орсон явдал их завшаан боллоо. Нэгэн өдөр сумын төвд хүүхдүүд цугларахад хамгийн том нь би байсан бөгөөд харин нөгөө Содов ламын адил зоддог багш байгаа байхдаа гэж бодоод сэтгэл дундхан байсан боловч монгол үндэсний хэл бичиг заадаг гэдгийг дуулаад, харийн үл мэдэх хэлийг зодуулан цээжлэхээс ямар ч гэсэн дээр гэж юунаас урьд ухаж мэдсэн байлаа.

	Хөдөө нутагт мал хариулж, хөл нүцгэн гүйж явснаас өөр юу ч мэдэхгүй байсан бидний 15 хүүхдийг сумын намын үүрийн улаан буланд цуглуулан суулгаж, манай тэндхийн Бат-Аюуш гэдэг хүн монгол хэл бичиг зааж эхлэхэд би ихэд сонирхон дуурайлган бичихийг оролдовч гар огт эвлэхгүй хэдэн жил төвд үсэг хөндлөн татаж сурсан нь доош бичих монгол номд дадах нь удаан байв. Манай сургуулийн багшийн зан нь сайн, эрдэм сургахыг ихэд чармайдаг байсан болохоор бид их хайртай бөгөөд заасан хичээлд нь идэвхтэй учир удалгүй монгол бичиг, тоо бодлогод нэлээд сайн болж, ном сонин гарган уншиж энэ тэрийг сонирхох болсон билээ.

	Бид өдөрт хэдхэн цагийн хичээл хийж тараад бөөнөөрөө барилдах, цагаан мод хаях зэргээр тоглож гутал хувцсаа амархан урдаг байсан бөгөөд хоол ундны хангамж муу учир айл хэсэх, зарим айлд гэр малын ажлаас нь хийлцэж хоол унд олж идэх явдал ихэд байсан юм. Гэвч ардын төрийн соён гийгүүлэх нөлөөний нэгэн үр болсон энэ сургууль, улсын сургууль болж хөгжөөд, сурагчдын тоо олшрон заах ухаан нь нэмэгдэн сайжирсан юм. Би эхний жилийн шалгалтыг амжилттай өгч үнэмлэх аваад гэртээ харьж, зуныг өнгөрүүлэн үерхдэг залуу Лхамсүрэнгийн хамт машинд сууж, монгол рабфакийн бэлтгэл ангид ирж суралцаж, алтан үсгийн үнэмлэхээр шагнагдаж билээ.

	Энэ бол миний шилж авсан зам дардан бөгөөд жаргал цэнгэлийн ганц зөв зам байсан гэж сэтгэл зүрхэндээ бодсоор, найз нөхдөдөө ярьсаар явдаг билээ.

	 

	 


ТУГАЛЧИН ХҮҮ

	 

	(Бяцхан өгүүлэмж)

	 

	Хүүгийн гэр бүл ядуу тул хөгшин эх нь нэгэн баян айлын мал адуулан, саалийг нь саах ба хүү нь баяны тугалыг хариулна. Харин баян айлынхан эд юмандаа цаглашгүй их харамч учир тугалчин хүүд өглөө түлэгдсэн хусамтай, нэг аяга цай олдох бөгөөд орой ирэхэд өчүүхэн ааруулын хогоос өөр юмыг үл өгнө.

	Нэгэн өдөр тугалчин хүү тугалаа эрт гэгч гэрийн ойр авчирч орхиод хүнд үзэгдэлгүй нуугдан явж, баяны гэрийн дэргэд сэмхэн ирээд хатавчаар нь шагайж харвал гэрийн эзэн хоймроо завилан маш тухтай сууж нэгэн хонины сүүлийг барин үсийг хайчилж байх ба баяны эхнэр нь үнхэлцэг чихэж, эхнэрийн эх «харамч яхир» хэмээн албат зарц нартаа хочлогдсон чавганц тулган дахь галдаа мод нэмэх зуур хошного чихэж, нэгэн лам гэрийн эзний хажууд шар цэмбэн олбог дээр хөл нүцгэн завилж гурил алгадаж ийш тийш хялалзан ингэ! тэнгэ! гэж бүдүүн дуу, бардам үгээр захирч сууна.

	Энэ баяны нэгэн бяцхан эрх хүүхэд шанагатай ус барьж яваад алдаж тулгатай гал руу цутгасанд халуун нурам оргилон буцалж хамаг хогшлыг нь үнс дарахад чавганц барьсан хошногоо, гэрийн эзэн сүүлээ, лам гурилаа, гэргий үнхэлцгээ газар алдацгаахад энэ бүгдийг гайхан харж байсан тугалчин хүү тэсэж чадсангүй инээд алдсанд лам, гэрийн эзэн, түүний гэргий, чавганц дөрвүүлээ тус тусын юмыг авч хурдан гэгч нууцлахад тугалчин хүү буцаж явж байгаад аажмаар ирэх хооронд лам нэлээд эмээсэн байдал гаргаж, «Галын бурхан хилэгнэж чөтгөр ирүүлэв бололтой» гэж шийдэмгий ярьж байхад бяцхан хүү аажмаар орж очлоо.

	Гэрт байсан нөгөө дүрсгүй жаал угтан гүйж ирээд «Ах аа! Надад гоё цэцэг авчрав уу?» гэхэд тугалчин хүү «Би амжсангүй. Ирж явах замд нэгэн сайхан өнгөтэй цэцэг байсан боловч түүнийг тастаж авах гэтэл ёроолд нь том могой цагариглан хэвтжээ» гэхэд харамч чавганц уулга алдаж дэмий л ийш тийш харж байлаа.

	«Ах аа! Тэр могой чинь том юм уу?» гэж жаал хүүгийн лавлан асуухад тугалчин хүү бодож байгаад: «Тааруухан л юм. Барагцаалбал, эмгэн ээжийн чинь чихэж байсан хошногоноос арай л богино байх аа» гэхэд эмгэн ханцуйлсан хошногоо гаргаж тогоотой ус руу шидэхэд хамаг усыг цалгиулан асгав.

	Жаал хүү цааш ахиулан сонирхож: «Ах аа, толгой нь хэр том юм бэ?» гэхэд тугалчин хүү инээж «Том оо том. Ээжийн чинь чихэж байсан үнхэлцэг шиг шахам юм. Тэгээд би аавын чинь барьж байсан сүүл шиг том чулуугаар цохисонд лам гуайн алгадаж байсан гурил шиг нялцгай болчихлоо» гэхэд бяцхан хүүгээс бусад нь бие бие өөдөө харж, нүүр нь улайцгаав.

	Тугалчин хүүд чадуулсан гэрийн эзэн гайхаш нь алдарч хүүг дэмий л муухай хялайж байснаа:

	«Хүү минь, гадаа илүү гэрт очиж тараг ид» гэхэд хүү босож гэрийн үүдэнд очоод: «Танайх шиг гэр нь томорч, гэдэс нь өнгөртөөгүй баяныд тараг идэхээр, аяганы чинээ бор гэртээ очиж тарчиг хоормогоо талын чинээ сэтгэлтэй ээжээрээ хийлгэж идвэл сүүл, хошного хоёроос чинь дээр хоол болно» гээд явжээ.

	Тэр шөнө гэрийн эзэн сүүлийг, эмгэн хошногыг амтархан зуушилсан тул нойрон дундаа гэдсийг нь «могой хатгалаа» гэж зүүдлэн тав муутай хоножээ.

	Үнэхээр зүүд нь муу ёрыг зөгнөх мэт. Маргааш нь харамч эмгэний нүдэнд цагариг тогтжээ. Өглөө нь гэрийн эзэн эмгэн хоёр газрыг тамгалах «алтан тамганы зайсан сууж» хэдэн хар нохойгоор зарга шүүлгэх адил сахиулах болжээ.

